
Girisha Stotram

ಗಿರೀಶಸ್ತೋತ್ರಂ

ಶ್ರೀಗಣೇಶಾಯ ನಮಃ .
ಶಿರೋಗಾಂಗವಾಸಂ ಜಟಾಜೂಟಭಾಸಂ
ಮನೋಜಾದಿನಾಶಂ ಸದಾದಿಗ್ವಿಕಾಸಂ .

ಹರಂ ಚಾಂಬಿಕೇಶಂ ಶಿವೇಶಂ ಮಹೇಶಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 1..

ಸದಾವಿಘ್ನದಾರಂ ಗಲೇ ನಾಗಹಾರಂ
ಮನೋಜಪ್ರಹಾರಂ ತನೌಭಸ್ಮಭಾರಂ .

ಮಹಾಪಾಪಹಾರಂ ಪ್ರಭುಂ ಕಾಂತಿಧಾರಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 2..

ಶಿವಂ ವಿಶ್ವನಾಥಂ ಪ್ರಭುಂ ಭೂತನಾಥಂ
ಸುರೇಶಾದಿನಾಥಂ ಜಗನ್ನಾಥನಾಥಂ .

ರತೀನಾಥನಾಶಂಕರಂದೇವನಾಥಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 3..

ಧನೇಶಾದಿತೋಷಂ ಸದಾಶತ್ರುಕೋಷಂ
ಮಹಾಮೋಹಶೋಷಂ ಜನಾನ್ನಿತ್ಯಪೋಷಂ .

ಮಹಾಲೋಭರೋಷಂ ಶಿವಾನಿತ್ಯಜೋಷಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 4..

ಲಲಾಟೇ ಚ ಬಾಲಂ ಶಿವಂ ದುಷ್ಟಕಾಲಂ
ಸದಾಭಕ್ತಪಾಲಂ ದಧಾನಂಕಪಾಲಂ .

ಮಹಾಕಾಲಕಾಲಸ್ವರೂಪಂ ಕರಾಲಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 5..

ಪರಬ್ರಹ್ಮರೂಪಂ ವಿಚಿತ್ರಸ್ವರೂಪಂ
ಸುರಾಣಾಂ ಸುಭೂಪಂ ಮಹಾಶಾಂತರೂಪಂ .

ಗಿರೀಂದ್ರಾತ್ಮಜಾ ಸಂಗೃಹೀತಾರ್ಧರೂಪಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 6..

ಸದಾಗಂಗಪಾನಂ ಸುಮೋಕ್ಷಾದಿದಾನಂ

ಗಿರೀಶಸ್ತೋತ್ರಂ

ಸ್ವಭಕ್ತಾದಿಮಾನಂ ಪ್ರಭುಂ ಸರ್ವಜ್ಞಾನಂ .

ಡಮರುಂ ತ್ರಿಶೂಲಂ ಕರಾಭ್ಯಾಂ ದಧಾನಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 7..

ಅಜಿನಾದಿ ಗೋಹಂ ರತೀನಾಥಮೋಹಂ
ಸದಾಶತ್ರುದ್ರೋಹಂ ಶಿವಂ ನಿರ್ವಿಮೋಹಂ .

ವಿಭುಂ ಸರ್ವಕಾಲೇಶ್ವರಂ ಕಾಮದ್ರೋಹಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 8..

ದ್ವಿಜನ್ಮಾನುಸೇವಂ ಪ್ರಭುಂ ದೇವದೇವಂ
ಸದಾಭೂತಸೇವಂ ಗಣೇಶಾದಿದೇವಂ .

ಪತಂಗಾದಿದೇವಂ ಹಿರಣ್ಯಾದಿದೇವಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 9..

ಅದೇವಪ್ರಮಾರಂ ಶಿವಂ ಸರ್ವಸಾರಂ
ನರಾಣಾಂ ವಿಭಾರಂ ಗಣೇಶಾದಿಪಾರಂ .

ಮಹಾರೋಷಹಾರಂ ಹ್ಯಲಂಕಾರಧಾರಂ
ಶಿವಂ ಚಂದ್ರಭಾಲಂ ಗಿರೀಶಂ ಪ್ರಣೌಮಿ .. 10..

ನರೋಯಸ್ತ್ರಿಕಾಲೇ ಪಠೇದ್ಭಕ್ತಿಯುಕ್ತಃ
ಶಿವಂ ಪ್ರಾಪ್ಯ ಸದ್ಯಸ್ತ್ರಿಲೋಕೇ ಪ್ರಸಿದ್ಧಂ .

ಧನಂ ಧಾನ್ಯಪುತ್ರಂ ಕುಟುಂಬಾದಿಯುಕ್ತಂ
ಸಮಾಸಾದ್ಯಮಿತ್ರಂ ಸುಮುಕ್ತಿಂ ವ್ರಜೇತ್ಸಃ .. 11..
ಇತಿ ಶ್ರೀಮಿಶ್ರಕುಂಜವಿಹಾರಿಣಾಕೃತಂ ಗಿರೀಶಸ್ತೋತ್ರಂ ಸಂಪೂರ್ಣಂ .

ಶುಭಂ ಭೂಯಾತ್ .

